
Astelehena, 2008ko apirilaren 28a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

FAMILIA, GAZTERIA, KIROL ETA GIZARTE GAIETAKO DEPARTAMENTUA
Burlatako “Erronkaribar” eta “Andre Maria” zentroetan ezintasun psikiko neurrizkoa, larria eta sakona duten pertsonak artatzeko zerbitzua kudeatzeko kontratua egiteko baimena eman du Gobernuak

Astelehena, 2008ko apirilaren 28a. Nafarroako Gobernuak baimena eman dio Nafarroako Mendekotasun Agentziako zuzendari kudeatzaileari, Burlatako “Erronkaribar” eta “Andre Maria” zentroetan ezintasun psikiko neurrizkoa, larria eta sakona duten pertsonak artatzeko zerbitzua kudeatzeko kontratu bat egiteko.
Hain zuzen ere, 149 pertsonarentzako plazak dira: 120, “Erronkaribar” zentroan, eta 29, “Andre Maria” zentroan. 

“Erronkaribar” zentroari dagokionez, gehienez ere 8.794.728 euroko gastua egiteko konpromisoa hartu dute, honela banatuta: 3.189.489 €, 2008ko aurrekontuetatik; eta 5.605.239 €, 2009koetatik. Zentroak honako bitarteko hauek ditu: batetik, egoitza plazak (gehienez ere ezintasun psikiko neurrizkoa, larria eta sakona duten 120 pertsonarentzako artapena, urteko 365 egunetan, 24 orduan); eta bestetik, eguneko zentroko plazak (gehienez ere ezintasun psikiko neurrizkoa, larria eta sakona duten 10 pertsonarentzako egunezko artapena, urtean 248 egunez, astelehenetik ostiralera, jaiegunak salbu, egunean 7 orduz, 10:00etatik 17:00etara).

Burlatako “Andre Maria” zentroari dagokionez, berriz, gehienez ere 3.248.025 euroko gastua egiteko konpromisoa hartu dute, honela banatuta: 1.177.926 €, 2008ko aurrekontuetatik; eta 2.070.099 €, 2009koetatik. Zentroak bi zerbitzu hauek eskaintzen ditu: batetik, egoitza plazak (gehienez ere ezintasun psikiko neurrizkoa, larria eta sakona duten 29 pertsonarentzako, urteko 365 egunetan, 24 orduan); eta bestetik, eguneko zentroko plazak (gehienez ere ezintasun psikiko neurrizkoa, larria eta sakona duten 10 pertsonarentzako, urtean 12 hilabetez, astelehenetik ostiralera, Nafarroako Foru Komunitateko egutegi ofizialeko lanegunetan).

Bi egoitzetako laneko dinamika orokorra jarduera elementu batzuetan dago oinarrituta, eta honako hauek nabarmendu daitezke: 

- Diziplinarteko lana: ezintasun intelektuala duten pertsonen eta euren familien zuzeneko artapena taxutzen duten diziplina guztietako ordezkarien parte-hartzea (horiek guztiek hitzartutako helburu komun batekin egiten dute lan), eta lan hori egiteko beharrezkoak diren denbora eta gune fisikoak banatzea. 

- Artapen integralerako banakako plana: pertsona bakoitzaren beharrizanei ezin hobe erantzuteko helburu espezifikoak erdiesteko beharrezkoak diren neurri, bitarteko eta ekintzen multzoa, diziplinarteko taldeak egindakoa. Plana etengabe garatuko da, eta helburu bakoitza erdiesteko aurreikusitako epea ezarriko du. Helburuak xede operatiboen mailaraino garatu beharko dira; hots, ikusi eta ebaluatu ahal izan arte. 

- Tresna baliodunak: balioespena egiteko balio zientifikoa eta aintzatespen orokorra duten tresnak erabili beharko dira. Era berean, ezintasun intelektuala duten pertsonak artatzeko eraginkortasun frogatua duten teknikak erabili beharko dira lanbide jardueran. 

- Programak: zentroko artapen, aisialdi eta funtzionamendu zerbitzuen katalogoa osatzen dute. Egoitzek gutxieneko programak izanen dituzte, pertsonen beharrizanei eta interesei behar bezala erantzuteko. Programa terapeutikoetan erabiltzaileak kontuan hartzeko irizpideak definituko dituzte, eta banaka edo taldeka garatuko dira, lantalde edo lantegien bidez, besteak beste. 

- Protokoloak: jarduerak egiteko eta helburuak betetzeko erantzun estandarizatuak eta homogeneoak bermatzen dituzten elementu metodologikoak dira. Gutxieneko edukiak izanen dituzte, aldian behin berrikusi eta eguneratuko dira, eta profesional guztiei arlo horretako trebakuntza eskainiko diete. 

- Erregistroak: oinarrizko elementuak dira, eta profesionalek informazioa trukatzea, egoerak berregitea, bilakaera alderatzea eta hobetu daitezkeen arloak hautematea ahalbidetzen dute. Horregatik, argiak, laburrak eta zehatzak izan behar dute, eta ahal den neurrian, informatizatzeko modukoak. 

- Etengabeko berrikuspena: jarduerak etengabe eguneratu beharko dira, eta kalitatearen etengabeko hobekuntza bermatu beharko da. 

FAMILIA, GAZTERIA, KIROL ETA GIZARTE GAIETAKO DEPARTAMENTUA
Miranda Argako “Gazteluko Ama Birjina” egoitzan mendekotasunen bat duten 23 adineko artatzeko plazak gorde eta betetzeko kontratua egiteko baimena eman du Gobernuak
Astelehena, 2008ko apirilaren 28a. Nafarroako Gobernuak baimena eman dio Nafarroako Mendekotasun Agentziako zuzendari kudeatzaileari, Miranda Argako “Gazteluko Ama Birjina” egoitzan mendekotasunen bat duten 23 adineko artatzeko plazak gorde eta betetzeko kontratua egiteko.
Zerbitzu integrala eskainiko dute, eta erabiltzaileak urteko 365 egunetan artatuko dituzte, 24 orduan.

Hainbat urtetan egiteko gastua da, eta ondorioz, beharrezkoa da Gobernuak baimena ematea. Zehazki, aurreikusitako 824.482 euroetatik 336.282 € 2008ko aurrekontuen kontura ordainduko dituzte, eta 488.200 €, berriz, 2009ko aurrekontuen kontura.
Gizarte Zerbitzuei buruzko Lege berriaren arabera, Gizarte Zerbitzuen Zorroak Nafarroako gizarte zerbitzuen sistema publikoa zehaztuko du, eta bermatutako zerbitzuak eta bermatu gabeak izanen ditu. Zorroan barne hartuta dauden bermatutako zerbitzuei dagokienez, honako hauek aipa ditzakegu: menpekotasunen bat, familia gatazka larria, edo familia euskarri ez-egokia dela-eta bizitokian jarrai ez dezaketenen pertsonak egoitza batean bizi ahal izatea, aldi baterako edo betiko; eta menpekotasunaren arloko Estatuko legeetan gutxienezkotzat jotzen diren zerbitzuak. 

Nafarroako biztanleriaren bilakaerari so eginez gero, argi dago beharrezkoa dela Foru Komunitatean egoitza plazak sortzea. Nafarroako II. Gerontologia Plana egiteko diagnostikoko datuen arabera, 2004an 65 urtetik gorako 103.382 biztanle zeuden Nafarroan (biztanleria osoaren %17,68). Gainera, 1991n baino 22.421 adineko gehiago zeuden (%27,69ko gorakada). Etorkizunera begira ere joera goranzkoa da, adinekoen kopuruari eta ehunekoari dagokionez. Zahartze indizea lotuta dago ezintasuna eragiten duten gaixotasunekin, eta hori kontuan hartuta, beharrezkoa da 65 urtetik gorakoentzako egoitza plaza gehiago sortzea. 

Bestalde, 85 urte edo gehiagokoei dagokienez, Nafarroako biztanleen %2,23 osatzen dute, eta kasu horretan ere joera goranzkoa da. Adin horretan, gainera, mendekotasuna nabarmen areagotzen da. Horren isla dugu gerontologia zentroetako erabiltzaileak, batez beste, 80 urtetik gorakoak izaten direla. 

Gaur egun, Nafarroako Mendekotasun Agentziak hitzartutako 89 egoitza plaza ditu Tafallan eta inguruan; 70 Tafallako “San Manuel eta San Severino” egoitzan daude, eta 19, berriz, Miranda Argako “Gazteluko Ama Birjina” egoitzan. Hain zuzen, mendekotasun egoeran dauden pertsonentzako 74 egoitza plaza eta mendekotasun egoeran ez badaude ere osasun egoera, familia gatazka larria, edo familia euskarri ez-egokia dela-eta bizitokian jarrai ez dezaketenentzako 15 plaza dira.

FAMILIA, GAZTERIA, KIROL ETA GIZARTE GAIETAKO DEPARTAMENTUA

Nafarroako Unibertsitateari dirulaguntza bat onetsi zaio mintegi bat egiteko emakumearen irudia komunikabideetan aztertzeko xedez

Astelehena, 2008ko apirilaren 28a.  Nafarroako Gobernuak baimena eman dio Nafarroako Berdintasunerako Institutuko zuzendari kudeatzaileari 8.500 euroko dirulaguntza eman diezaion Nafarroako Unibertsitateari, emakumearen irudia komunikabideetan aztergai izanen duen mintegi bat egiteko 2008. urtean zehar, eta festetako berdintasun kanpainarako elementu grafikoei buruzko lehiaketa bat antolatzeko xedez.
Arestian aipatutakoak bezalako ekimenen bidez Berdintasunerako Institutuaren helburuetako bat betetzen da, alegia, unibertsitateetako estamentu desberdinak emakumeen eta gizonen arteko aukera berdintasunen printzipioetan sentsibilizatzea, irakasle eta ikasleei zuzendutako sentsibilizazio jarduerak eginez, arlo honetako prestakuntza ekimenak bultzatuz, eta jakintza arlo desberdinetan genero ikuspegitik  ikerkuntza sustatuz.
LEHENDAKARITZA, JUSTIZIA ETA BARNE DEPARTAMENTUA 

Erregistro Elektroniko Orokorraren sorkuntza arautuko duen proiektua igorriko dio Gobernuak Nafarroako Kontseiluari 

Administrazio Elektronikoa mailaz maila ezartzeko prozesuaren baitan dago kokatuta, eta dagoeneko aurten eskaera telematikoak egiteko aukera emanen die herritarrei

Astelehena, 2008ko apirilaren 28a. Foru Komunitateko Administraziorako eta haren erakunde autonomoetarako Erregistro Elektroniko Orokor bakarra eta komuna sortzeko izapideak egiten hasi da Nafarroako Gobernua. Herritarrek, hartara, helbide elektroniko bat edo www.navarra.es atarian jarriko duten sarbide bat erabili ahal izanen dituzte eskaera, idazki eta jakinarazpenak aurkezteko, urteko 365 egunetan, egunean 24 orduz, bulego batera joan ordez. 
Erregistro Elektroniko Orokorra arautuko duen Foru Dekretuaren proiektua gobernu taldeak aztertu du, gaur, eta aurki, Nafarroako Kontseiluari igorriko diote, aztertzeko, eta zerbitzua 2008an bertan abian jarri ahal izateko. Sistema informatikoa sortzeko eta Nafarroako Zerga Ogasuneko gaur egungo erregistro telematikoa egokitzeko 670.000 euroko gastua egin beharko dute, aurreikuspenen arabera, 2008tik 2010era bitarte. 
Erregistro Elektroniko Orokorrak, era berean, dokumentu ofizialen irteera telematikoa ahalbidetuko du. Erregistroaren sorkuntza, hain zuzen, Administrazio Elektronikoa mailaz maila ezartzeko prozesuaren urratsetako bat da, 11/2007 Foru Legean xedatu zutenari jarraiki. Aipaturiko Foru Legea inflexio puntua izan zen, administrazio modernoa, eraginkorra eta aurreratua (teknologiaren ikuspuntutik) egia bihurtzeko beharrari dagokionez. Gaur egunera arte zenbait neurri hartu dituzte, ordainketa telematikoen esparruan aurrera egiteko, edo sinadura elektronikoa Administrazioetan hedatzeko, besteak beste. 

Gainera, Nafarroako Gobernuak plan integral bat jarriko du abian, uztailean, Europar Batasunak 2010ari begira ezarri dituen helburuak erdiesteko. Plana idazten ari dira, eta garapen faseak Administrazio Elektronikoaren Batzordean azaldu zituzten, atzo (Batzordearen osaera zela-eta). Gaur egun, aipaturiko aurreikuspenen %65 betetzen direla jotzen dute. 

Foru Dekretuaren proiektuan Erregistro Elektroniko Orokorraren funtzioak eta dokumentuak aurkezteko epeak edo baldintza orokorrak zehaztu dituzte. Erregistroa Lehendakaritza, Justizia eta Barne Departamentuari atxikita egonen da, baina hala ere, berariazko erregistro elektronikoak ere sortu ahal izanen dira. Internet bidez, erabiltzaileak identifikatzeko erabil daitezkeen sinadura elektronikoaren sistemak argitaratuko dituzte, eta baita dokumentuak aurkezteko baldintza teknikoak ere (formatuari eta segurtasunari dagozkionak). 
LEHENDAKARITZA, JUSTIZIA ETA BARNE DEPARTAMENTUA

Nafarroak genero indarkeriako espedienteen erregistro osotua izango du, 2009. urte hasieran

Sistema aitzindari hau sortzeak 200.000 euroko kostua izango du, eta zerbitzuak hobetzeaz gain, erakunde arteko koordinazioa hobetuko du

Astelehena, 2008ko apirilaren 28a. Nafarroako Gobernuak Nafarroako Genero Indarkeriaren Biktimen Espedienteen Erregistro Osotua sortzeko kontratua eskuetsi du. Aplikazio informatikoa prest izango da 2009ko hasierarako. Horren bidez, administrazioek eta agente parte-hartzaileek kasu bakoitzean hartutako neurrien gaineko informazio osotua lortu ahal izango dute. Besteak beste, jarritako salaketa kopurua, emakumearen esku jarritako baliabideak (etxebizitza, lana edo programa terapeutikoak) eta bere alde xedatutako babes aginduak ezagutu ahal izango dituzte. 

Baliabide honek arreta zerbitzuen kalitatea hobetzeko balioko du, espediente guztien ikuspegi bakarra eskainiko duelako. Horrez gain, Erakunde Arteko Akordioan sartutako Nafarroako Foru Komunitateko erakundeen koordinazioan eragingo du; izan ere, Ikuspegi bateratu, partekatu eta osoa lortzeko lagungarria izango da eta informazioaren sakabanatze eta sinkronizazio arazoak saihestuko ditu. 

Erregistro Osotu hau konfiguratuko duen datu basea sortzeak 200.000 eurotan balioztatutako kostua izango du. Gaur hartutako erabaki honen bidez, Justiziako zuzendari nagusiak urte anitzeko gastua egiteko baimena izango du; hartara, 2008an 160.000 euro eta 2009an 40.000 euro bideratuko dira. 

Espainian badira jada horrelako esperientziak, hain zuzen ere, Asturiasen. Informazio sistema hau, ordea, aitzindaria izango da, erakunde eta baliabide ugari bilduko dituelako. Hala adierazi zen proiektuaren bideragarritasun azterlanean. 

Generoen desberdintasunean oinarritutako gizarte ereduak dakarren egitura arazoari dagokionez, emakume izate hutsagatiko emakumeenganako indarkeria eragiten duten faktoreak modu osotuan aztertu behar dira. Hain zuzen ere, Sexu Indarkeriaren aurka Neurri Osotuak Hartzeko 22/2002 Foru Legeak arazoaren kudeaketa osoa ezarri zuen. Hezkuntza, gizarte eta laguntzari lotutako alderdiak eta familian nahiz elkarbizitzan eragina duen araudi zibilak aintzat hartzen ditu. Izan ere, eraso gehienak bertan izaten dira. 

Horrekin lotuta, 2002ko maiatzean, Nafarroako Gobernuko, Gobernuko Ordezkaritzako, Auzitegi Nagusiko eta Fiskaltzako ordezkariek Erakunde Arteko Akordio bat sinatu zuten, Etxeko Indarkeriaren edo Sexu Erasoen Emakumezko Biktimen Arreta Osoturako. Jarraipen batzordearen betebeharra ekintza protokolo osotua ezartzea da. Nafarroako Berdintasunerako Institutua eta Foru Gobernuko Justiziako Gizarte Zerbitzua dira batzorde horren buru. Nafarroako Berdintasunerako Institutuaren 2007ko Modernizazio Planaren arabera, protokoloan ezarritako neurri operatibo eta antolatzaileak babesteko komenigarria da erakunde arteko egitura organikoa lan tresna zentralizatu batez hornitzea. Lan tresna horrek prozeduren funtzionamendu egokia erraztuko luke. 

Bi fasetan

Datu basea Nafarroako Gobernuko Justizia Zuzendaritza Nagusiko Justiziako Gizarte Zerbitzuan kokatuko da. Organo judizialek bezala, datu guztietarako sarbide libre eta globala izango du. Gainerako agenteek beren eskumeneko informazioa bakarrik eskuratu ahal izango dute. Hau da, Erregistro Osotuak Datuen Babeserako Lege Organikoa eta Segurtasun Neurrien Araudia beteko ditu. Horrez gain, bere sorrera Foru Dekretu bidez arautuko da. 

Lehenengo fase honetan parte hartuko duten erakundeak honako hauek dira: Nafarroako Berdintasunerako Institutua, Justizia Zuzendaritza Nagusia, Nafarroako Justizia Administrazioa, Polizia Kidegoa (Polizia Nazionala, Guardia Zibila, Foruzaingoa eta Udaltzaingoa), Nafarroako Larrialdietako Agentzia, Gizarte Gaietako eta Garapenerako Lankidetzako Zuzendaritza Nagusia, Lurralde eta Etxebizitza Antolamenduko Zuzendaritza Nagusia, Nafarroako Enplegu Zerbitzua eta Nafarroako Abokatuen Elkargo Ofizialak (Emakumearentzako Arreta Zerbitzua, SAM). Bigarren fasean beste erakunde batzuk sartzea aurreikusten da, betiere, beharren eta bideragarritasunaren arabera.

Bestalde, aldi berean, “aginte taula” delakoari ekingo zaio. Horri esker, Nafarroako Berdintasunerako Institutuak informazio estatistiko erabilgarria eskuratu ahal izango du, arazoaren garrantzia ezagutzeko eta genero indarkeriaren arazoa konpontzeko estrategia egokienei buruzko erabakiak hartzen laguntzeko.

HERRI LAN, GARRAIO ETA KOMUNIKAZIO DEPARTAMENTUA

Andosillako saihesbidearen obrak kontratatzea eta lurren presako desjabetzapena onetsi da

Astelehena, 2008ko apirilaren 28a.  Nafarroako Gobernuak Herri Lan, Garraio eta Komunikazio kontseilariari “NA-134 errepideko Andosillako saihesbidea” proiektuaren obrak kontratatzeko eta, aldi berean, aipatu proiektuak ukitzen dituen ondasun eta eskubideak okupatzea presakotzat deklaratu du, nahitaezko desjabetzapenaren ondorioetarako. Betebehar hauei aurre egiteko, Nafarroako Gobernuak 9.195.544 euroko gastua onetsi du.

Andosillako Saihesbidearen obrak “Nafarroako Komunikazio Ardatz Estrategikoak eta Errepideetan Lurralde-interesa duten beste Jarduerak Bizkortzeko Planaren” barrenean sartuta daude. Nafarroako Foru Komunitateak eta SPRIN sozietate publikoak egindako hitzarmen baten bidez egiten ari da aipatu plana eta haren helburua Nafarroako Errepide Sarea urte gutxi batzutan nabarmenki eraldatzea da, Nafarroako Foru Komunitatean ahalik eta lurralde-integrazio handien bilatuz, eta bereziki kokapen estrategikorik onena eman nahi zaio Nafarroari edukiera handiko komunikazio sareetan.

HERRI LAN, GARRAIO ETA KOMUNIKAZIO DEPARTAMENTUA

Gobernuak hitzarmen bat onetsi du Villatuertako Udalarekin sinatzeko hango zeharbidea berritzeko xedez

Astelehena, 2008ko apirilaren 28a.  Nafarroako Gobernuak hitzarmen baten testua onetsi du gaurko bilkuran, Herri Lan, Garraio eta Komunikazio Departamentuak eta Villatuertako Udalak sinatu behar dutena herriko zeharbidea berritzeko xedez.
Hitzarmenaren bitartez, San Juan karrikaren egokitze eta urbanizazio lanak jarraituko dira. Lan horiek partez egin ziren 2004. urtean. Aipatu kalea NA-7184  toki errepidearen herriko zeharbidea da.
Proiektua kontratatzeko oinarrizko aurrekontua 1.12 milioi eurokoa da, eta horietarik Nafarroako Gobernuak 223.090 euro jarriko ditu, obra mota hauetan dirulaguntzen portzentajeak arautzen dituen araudiak ezartzen duenarekin bat eginda. Gobernuaren dirulaguntza honelaxe banatuko da: obra, 215.824 euro; proiektuaren erredakzioa, 8.632 euro; eta obraren zuzendaritza, 8.632 euro.
LANDA GARAPENEKO ETA INGURUMENEKO DEPARTAMENTUA

1,8 milioi euroko hainbat urtetarako gastua onetsi da nekazaritzako ustiategiak modernizatzeko
Astelehena, 2008ko apirilaren 28a.  Nafarroako Gobernuak baimena eman dio Landa Garapeneko eta Ingurumeneko Departamentuari 364.258 euroko gastua egiteko 2008. urtean, eta 545.384 euro 2009an eta 907.635 euro 2010ean konprometitzeko, nekazaritzako ustiategiak modernizatzeko dirulaguntzak ematen ahal izateko.
Gastu berri honetarako baimena ematea jaso diren 31 eskari berrik eskatua dago. Horrela, dirulaguntzen kudeaketa jarraitzea  ahalbideratzen ahal da. Martxoaren 27ko 83/2007 Foru Aginduak dioen bezala, dirulaguntza jaso ahal izateko inbertsioek nekazaritzako ustiapena orokorki hobetu eta EBko araudia bete behar dute. Inbertsioen helburuen artean hauexek aipatzen ahal dira: ekoizpen prezioen murriztea, ingurumeneko prozesuen hobetzea, ustiategiaren jabeen bizimodu kalitatea hobetzea, eta ekoizten diren produktuen kalitatea hobetzea. Ondoko jarduera hauek dirulaguntza jaso dezakete: Lurrak eskuratzea eta ondasun higiezinak egin eta erostea; labore iraunkorrak ezartzea, Europar Batasunaren araudiarekin bateragarria dena; eta hainbat gastu proiektu, aholkularitza, obren zuzendaritza eta bideragarritasun ikerketa arlokoak. 
Gogoratu behar da 2007. urtean 320 espediente ebatzi zirela eta helburu honetarako guztira 3.451.268 euro gastatu zirela. Berrikuntza nagusia da dirulaguntzak banakako ebaluazioaren bidez tramitatzen direla 2007ko abenduaz geroztik, eta ordura arte lehiaketaren bidezko prozedura erabiltzen zen.
LANDA GARAPENEKO ETA INGURUMENEKO DEPARTAMENTUA

421.363 euroko gastua onetsi da 2009. urterako nekazari gazteak bere gain hasteko

Astelehena, 2008ko apirilaren 28a.  Nafarroako Gobernuak baimena eman dio Landa Garapeneko eta Ingurumeneko Departamentuari 421.363 euroko gastua egin dezan 2009. urtean nekazari gazteak bere gain hasteko xedez. Aipatu zenbateko horri eta helburu berbererako 520.198 euro gehitu behar zaizkio 2008ko aurrekontutik. Onuradun bakoitzak 40.000 euroko prima jasotzen ahal du gehienez ere, eta 15.000 euro gehiago maileguen interesetarako hobarietan.
Gastu berri hau onetsi da eskaera berriak jaso izan direlako. Horrela, dirulaguntzen kudeaketa jarraitzea  ahalbideratzen ahal da. Martxoaren 27ko 83/2007 Foru Aginduak dioen bezala, dirulaguntza jaso ahal izateko gastuek honelakoak behar dute izan: bere gain hasteko edo kooperatibetan edo nekazaritzako soziedadeetan sartzeko administrazio eta aholkularitza gastuak;  nekazaritzako instalakuntzen edo lurren errentamendu kontratuaren lehen urteko kuotaren ordainketa; lurrak erosi eta nekazaritzako instalakuntzak eraikitzeko  ordainketak; eta prestakuntza ikastaroetatik datozen gastuak.
Gogoratu behar da 2007. urtean 20 espediente ebatzi zirela eta helburu honetarako guztira 857.213 euro gastatu zirela. 

LANDA GARAPENEKO ETA INGURUMENEKO DEPARTAMENTUA

772.266,46 euroko gastua konprometitu dira Bearinen bideak eta hustubideak eraikitzeko

Astelehena, 2008ko apirilaren 28a.  Nafarroako Gobernuak baimena eman dio Landa Garapeneko eta Ingurumeneko Departamentuari 772.266,46 euroko gastua konprometitu dezan Bearingo inguruetan bide eta hustubide sare bat eraikitzeko, hango lurzati berrantolamendu proiektuaren barrenean.

Lehen berrantolamendu hau egiteko aurreikusten den inbertsioa 300.000 euro ingurukoa izanen da 2008. urtean eta 471.266,46 eurokoa 2009. urtean. Proiektuak lehorreko laborantzako 404 hektarea hartzen ditu, 128 jaberenak direnak, eta berrantolatu eta gero 635 lurzatitan banatuta gelditu dira.
LANDA GARAPENEKO ETA INGURUMENEKO DEPARTAMENTUA

175.000 euroko dirulaguntza onetsi da Nafarroako Nekazaritzako Kooperatiben Batasunarentzat 

Astelehena, 2008ko apirilaren 28a.  Nafarroako Gobernuak baimena eman du 175.000 euroko dirulaguntza zuzena emateko Nafarroako Nekazaritzako Kooperatiben Batasunari (UCAN), kooperatiben integrazioa dinamizatzeko bulego bat sortu eta martxan jar dezan.

Gobernuaren ustez, UCAN-ek behar diren baldintzak betetzen ditu dirulaguntzaren onuraduna izateko, izan ere, Foru Komunitateko nekazaritzako kooperatiben eta nekazari eta abeltzainen interes orokorrak ordezkatu eta defendatzen baititu.

HEZKUNTZA DEPARTAMENTUA

“Tierra Estella” Institutu berriak eraikin bakar batean integratuko ditu Batxilergoren lau lerro eta beste sei Bigarren Hezkuntzarenak

Erabakiaren bidez, kostuak eta exekuzio-epea murriztuko dira 
Astelehena, 2008ko apirilaren 28a.  Nafarroako Gobernuak baimena eman du laguntza kontratu bate egiteko Lizarrako Bigarren Hezkuntzako Zentro berriaren obren zuzendu eta proiektua erredaktatzeko. Eraikin berrian Derrigorrezko Bigarren Hezkuntzaren sei lerro eta beste lau Batxilergoarenak integratuko dira.

Hasiera batez eraikin berri bat aurreikusten zen Batxilergoaren lau lerroetarako, eta gerorako uzten zen  beste bi lerro gehiagotara zabaltzeko posibilitatea. Halere, 2007. urtean zehar Lizarrako Udala nahiz zentroko zuzendaritza aurreikusitako kokapenaren  aurka agertu izan dira.
Horregatik, Hezkuntza Departamentuak, konponbide desberdinak aztertu ondoren, Batxilergoaren kokapena Bigarren Hezkuntzako sei lerroetarako aurreikusten den eraikinera eramateko proposatu du. Erabaki horren bidez kostuak eta exekuzio-epea murriztuko dira. 
HEZKUNTZA DEPARTAMENTUA

Nafarroako Unibertsitate Publikoko Gizarte Batzordeko kide berriak izendatu dira

Astelehena, 2008ko apirilaren 28a.  Nafarroako Unibertsitate Publikoko Gizarte Kontseiluko hainbat kide berri izendatu dira gaur Foru dekretu baten bitartez.

Zehatz-mehatz, ikasleen eta administrazio eta zerbitzuetako langileen ordezkariak izendatu dira. Aipatu kolektibo bakoitzak ordezkari bana dauka Gizarte Kontseiluan. Izendatuak honako hauek izan dira: Ignacio Casado Redín, administrazio eta zerbitzuetako langileen izenean, eta Enrique López Torres, ikasleen izenean.
BESTE GAI BATZUK
Arestian aipatutakoez landara Nafarroako Gobernuak ondoko gai hauek ere onetsi ditu gaurko bilkuran:

Ekonomia eta Ogasun Departamentua
-2012ko Nafarroa Planaren lehentasunezko 90 jardueren eragile arduradunak izendatu dira.

Kultura eta Turismo Departamentua

-1,47 milioi euroko dirulaguntza onetsi da Nafarroako Artxibo Orokorraren ingurunean hobetze lanak egiteko
-Izendapenak: Adoración López Jurío, Kultur Ekintzaren Zerbitzuko zuzendaria; eta Carlos Erce Eguaras, Nafarroako Ondare Historikoa Zaintzeko Fundazioaren kide berria.
Berrikuntza, Enpresa eta Enplegu Departamentua
-Dirulaguntza bat onetsi zaio CEIN enpresa publikoari “Pyme Digital” izeneko programaren lehen fasea garatzen jarraitzeko helburuz.

-Pertsona ezinduendako enplegurako dirulaguntzak ematea onetsi da
Toki Administrazioko Departamentua

-Zangozako araztegiko linea elektrikoa egiteko nahitaezko desjabetzapena presakoa dela deklaratu da

Osasun Departamentua

-Bideko Ama Birjina Ospitaleko kirofano  eta UCI berriak egiteko proiektua kontratatzea onetsi da.

-Tutera eta Lizarrako Laguntza Espezializatuan Adimen Osasun zerbitzuak sartzea onetsi da.

Lurraldearen Antolamendu eta Etxebizitza Departamentua
-Telefónica eta Iberbandaren azpiegitura planak jende aurrean jarri dira

-Mendibil eta Untzue herrien arteko tentsio erdiko linea elektrikoaren Udalez Gaindiko Proiektu Sektoriala onetsi  da

